
Rezyme 

 

Zbatimi i teknologjisë në shkolla është një nga çështjet kryesore jo vetëm e politikave 

arsimore, hulumtimeve shkencore dhe praktikave profesionale nga shumë studiues (Dockstader, 

1999; Mishra & Koehler, 2006; Baran et al., 2011; Herring et al., 2016; Alqurashi et al., 2017; 

Lavidas et al., 2021; Sulistyarini et al., 2022), por vazhdon të mbetet prioritet kryesor në 

mësimdhënie për shumë vende të rajonit (Phillips et al.,2017; Jackson et al., 2000; Lombardi, 

2022). 

 Kuptimi për ndërlidhjen midis njohurive teknologjike, pedagogjike dhe të përmbajtjes është 

sfidë për mësimdhënësit në të gjitha nivelet arsimore. Për më tepër, zbatimi i teknologjisë në 

procesin mësimor nuk përcaktohet vetem nga njohuritë teknologjike të mësimdhënësit (Baturay, 

2017), por duhet të ndërlidhet me aspektin pedagogjik të fushës/lëndës dhe përmbajtjes mësimore 

që egziston mes tyre (Krauskopf et al., 2012). Si rrjedhojë, ide të reja lidhur me tri fushat e 

njohurive promovohen në vazhdimësi, me ç‘rast studiuesit përpiqen që përmes gjetjeve të tyre 

shkencore të ofrojnë modalitete mbi bashkëveprimin e këtyre konstrukteve në planifikimin e 

mësimit, në mënyrë që të përmirësojnë procesin e mësimdhënies. Mbështetur në rëndësinë që 

paraqet ndërlidhja midis tri fushave të njohurive, kjo tezë e doktoratës ka si qëllim analizimin e 

ndërlidhjes midis njohurive teknologjike, pedagogjike dhe njohurive të përmbajtjes në 

planifikimin e mësimit në shkollën fillore si dhe identifikimin e dallimeve midis mësimdhënësve 

në arritjen e këtyre tri fushave të njohurive. Njëkohësisht, qëllimi i këtij studimi fokusohet edhe 

në vlerësimin se çfarë ndërlidhje kanë karakteristikat demografike (mosha, kualifikimi, përvoja, 

shkolla, qyteti) me njohuritë teknologjike, pedagogjike dhe të përmbajtjes në planifikimin e 

mësimit. Për të ofruar informata më të hollësishme janë shqyrtuar edhe sfidat e mësimdhënësve 

për ndërlidhjen e këtyre njohurive në planifikimin e mësimit. 

Nga aspekti teorik studimi mbështetet në në modelin TPACK “The Technological, 

Pedagogical and Content, Knowledge” që ka kuptimin “Njohuritë teknologjike, pedagogjike dhe 

të përmbajtjes” Shulman (1987). Sipas këtij nocioni “Modeli TPACK”, njihet si kornizë e cila 

shtjellon lidhjet dhe dallimet që posedojnë tri fushat kryesore gjatë planifikimit të mësimit. 

Teknologjia si pjesë përbërëse e këtij modeli ka ndikuar në shfaqjen e teorive të reja të 

mësimdhënies, teorive të integrimit të njohurive dhe modeleve të avansuara të mësimdhënies në 



të gjitha fushat që lidhen me arsimin (Garba et al., 2013). Të bazohesh në këtë model, do të thotë 

të shkosh përtej identifikimit të problemeve me qasjet aktuale duke na ofruar mënyra të reja të 

shikimit dhe perceptimit të fenomeneve që dëshiron të studiosh (Cobb et al., 2003).  

Hulumtimi u realizua me metoda mikse (sasiore e cilësore). Pjesë e hulumtimin sasior janë 

363 mësimdhënës nga katër rajonet kryesore të Kosovës, të përzgjedhur sipas metodës së 

probabilitetit me qëllim që rezultatet e hulumtimit të jenë më representative. Për mbledhjen e të 

dhënave sasiore është përdorur instrumenti i standardizuar “Survey of Service Teachers’ 

Knowledge of Teaching and Technology (TPACK)”, i hartuar nga Schmidt et al. (2009), i 

modifikuar sipas qëllimit të hulumtimit në kontekstin e Kosovës. Të dhënat janë analizuar përmes 

përmes Programit Statistikor për Shkenca Sociale (SPSS ver28 dhe AMOS ver26), ku fillimisht 

janë zhvilluar statistikat përshkruese (deskriptive) dhe më pas duke aplikuar analizat inferenciale 

(analizën faktoriale eksploruese, analizën faktoriale konfirmuese, analizën e korrelacionit linear 

dhe analizën njëkahëshe e variancës – ANOVA. 

Hulumtimi kualitativ është realizuar përmes fokus grupit me 10 mësimdhënëse, intervista 

me 2 ekspertë në MASHTI nga Divizioni për Zhvillim Profesional të Mësimdhënësve (Sektori i 

Trajnimeve) dhe intervista tjetër me 3 Menaxherë të programeve (Master trajnerëve) nga OJQ-të 

që funksionojnë në Kosovë. Strategjia e përzgjedhjes së mostrës për hulumtimin kualitativ është e 

qëllimshme kurse të dhënat janë mbledhur përmes intervistave gjysmë të strukturuara dhe të 

analizuara përmes analizës tematike. 

Rezultatet e hulumtimit treguan se niveli i njohurive teknologjike te mësimdhënësit e 

shkollës fillore është më i ulët, njohuritë e përmbajtjes janë në nivelin mesatar, kurse njohuritë 

pedagogjike janë në nivelin më të lartë. Bazuar në gjetjet përfundimtare, mësimdhënësit nuk njohin 

saktësisht se çka përfshijnë tri fushat e njohurive, koncepte këto që duhet të zhvillohen përmes 

praktikve të mësimdhënies sesa me shkrime teorike në letra si të panevojshme gjatë procesit 

mësimor. Njohuritë e përmbajtjes janë zbërthyer në tre faktorë sipas metodës Varimax për 

rrotullimin e faktorëve: Planifikimi i përdorimit të teknologjisë-PPT; Niveli i njohurive-NNJ; 

Njohuritë për teoritë dhe konceptet-NJTK. Rezultatet treguan mesatare të larta në nivelin e 

njohurive-NNJ dhe në njohuritë për teoritë dhe konceptet-NJTK, kurse nivel të ultë në planifikimin 

e përdorimit të teknologjisë në lëndët mësimore-PPT. 



Rezultatet e larta për njohuritë pedagogjike janë pika dominuese në hulumtim, të shprehura 

me marrëdhënie korrelacionale pozitive dhe të fuqishme me njohuritë e përmbajtjes, korrelacion 

pozitiv dhe mesatarisht të fuqishme me njohuritë teknologjike, kurse marrëdhënie korrelacionale 

negative dhe josignifikante janë shprehur midis njohurive të përmbajtjes dhe njohurive 

teknologjike. Rezultatet e testit-t për krahasimin e çifteve ndërmjet njohurive teknologjike, 

pedagogjike dhe përmbajtjes treguan dallime signifikante duke bërë krahasimin ndërmjet të gjitha 

çifteve të mundshme. Mesatarja e njohurive pedagogjike si çifte me teknologjinë dhe përmbajtjen, 

rezultoi dukshëm më e lartë në planifikimet mësimore. Po ashtu, me dallime signifikante të 

rezultateve, mësimdhënësit dolën edhe në aspektin demografik sipas moshës, kualifikimit, 

përvojës, shkollës dhe qytetit ku punojnë mësimdhënësit. 

Gjetjet treguan se nga tre subjektët korrespodentë (mësimdhënës, ekspertë në MASHTI dhe 

menaxherë të programeve trajnuese) janë sfidat e përbashkëta për ndërlidhjen midis tri fushave të 

njohurive si: infrastruktura e shkollës; mungesa e zhvillimit profesional dhe trajnimeve; ngarkesa 

me dokumentacione në shkolla; bashkëpunimi në shkollë; tekstet shkollore. Mësimdhënësit nuk 

janë të përgatitur rreth planifikimeve mësimore lidhur me këtë qasje në përgjithësi, duke shprehur 

kritika ndaj trajnimeve, si përmbajtje të njëjta të trajnimeve për të gjitha nivelet arsimore dhe 

humbje kohe. Planifikimet e tyre fokusohen në qasjen pedagogjike dhe të përmbajtjes, kurse 

teknologjinë e përdorin me raste të caktuara. Mundësia e vetme që egziston për të ndërlidhur tri 

fushat e njohurive rezultoi rreth planifikimit të mësimit përmes korrelacionit ndërlëndor. 

Për realizimin e kësaj qasje, ata shtuan nevojën për ndikimin e politikbërësve në rishikimin 

e programeve akredituese në MASHTI, futjen e kompetencës digjitale si fushë e veçantë në 

Konizën Kurrikulare, riorganizimin e programeve në Fakultetin e Edukimit në bashkëpunim me 

OJQ-të, udhëheqjen e trajnimeve nga persona të fushave adekuate, digjitalizimin e shkollave, 

rilicensimin e mësimdhënësve sipas kredive, ngase si rrjedhojë, mësimdhënësit kanë dilema të 

shumta dhe aspak të interesuar për ndjekjen e trajnimeve. 

Kontributi i këtij hulumtimi do të mundësojë zhvillimin e një qasje të re për mësimdhënien, 

krijimin e kulturës së shkollës përmes një metodologjie ndryshe deri më tani në planifikimet 

mësimore, fuqizimin dhe rritjen e efektivitetit të bashkëpunimit të mësimdhënësve në nivel shkolle 

dhe rajoni, kurse në rrafshin global, të dhënat e hulumtimit do të shërbejnë hulumtuesëve tjerë për 

krahasimin me shtetet tjera të rajonit rreth zbatimit të modelit TPACK. 


